
క. మందాకినీతరంగము, లాందోళము నందఁ జేయు చల్లల్లన సం

కందనునిమీఁదఁ బొలసెను, మందారలతావనాంతమందానిలముల్. 11



తే. దేవతాభర్త యమరావతీపురంబుఁ, జేరఁ జను దెంచె వేల్పులు చేరి కొలువ

భ్రాజధైరావణానేకపప్రచార, తరళమాణిక్యకుండలాభరణుఁ డగుచు. 12



వ. అయ్యవసరంబున. 13



శా. గీర్వాణాధిపుచెంగట న్నిలిచె నక్షీణప్రభావాధికాం

తర్వాణిస్తుతవాగ్విలాసుఁడు కృతద్వంద్వవ్యుదాసుండు చి

న్నిర్వాహస్థిరయోగవైభవకథానిత్యోదయోల్లాసుఁ డ

ద్దూర్వాసుండు ప్రసూనమాల్యరుచిమద్దోఃపద్మవిన్యాసుఁ డై. 14



తే. తనకుఁ బ్రమ్లోచ యను దేవతాపురంధ్రి, పావడముఁ జేసెనెద్దాని భయముతోడ

నట్టితనపారిజాతమాల్యంబు హరికి, దర్శనం బిచ్చె దీవించి తాపసుండు. 15



వ. ఇట్లు దూర్వాసుం డాశీర్వాదపూర్వకంబుగా నొసంగినకుమారపారిజాతమాల్యం బహల్యాజారుం డగుశునాసీరుండు దుర్వారవిజయగర్వాటోపంబునం గన్ను గానక పట్టితాలంకారతాటంకితలలాటం బగునైరావణకరటికుంభపీఠంబుపై నలవోకయుంబోలె వైచె వైచిన నమ్మదాంధగంధసింధురంబు వసుంధరాభరణశౌండం బగు తుండం బెత్తి నున్నని యప్పువ్వుదండఁ గ్రమ్మునఁ గ్రమ్మఱించి విసరికేసరంబులు వీసరవోవ మకరందంబు చిందఁ బొరలు విఱుగం బుప్పొడి సడలం గపోలభిత్తిభాగంబు మొత్తి యున్మత్తమధుపంబుల రేఁచి యుప్పరంబునం ద్రిప్పి చెందిరంబు ధూళిఁ దూలించి యందంద కొంతతడవు వినోదించె నప్పువుదండ వాస్తోష్పతి పట్టినయేనుంగువలన నిట్టు నట్టునుం బడి కువిటుచేతం బడినపూఁబోఁడిపోలిక బెబ్బులివాతం బడినహరిణిచందంబునఁ బ్రమత్తునికైవస మగురాజ్యలక్ష్మివిధంబున విడివడియు డస్సియుఁ గ్రుస్సియు నొగిలియుఁ బగిలియు దీనదశకు వచ్చినం గనుంగొని. 16



మ. వికటభ్రూకుటిఫాలభాగుఁడును బ్రస్వేదాంబుపూర్ణాఖిలాం

గకుఁడుం బాటలగండమండలుఁడు నై కల్పాంతసంహారరు

ద్రకఠోరాకృతి దుర్నిరీక్షుఁ డగుచున్ ధట్టించి దూర్వాసుఁ డు

గ్రకటాక్షంబున నింద్రుఁ జూచి పలికెన్ గాఢాగ్రహవ్యగ్రతన్. 17



క. ఓరి మదాంధ! యహల్యా, జార! త్రిలోకాధిరాజ్యజాత మగునహం

కారంబా యిది మమ్ముం, జీరికిఁ గైకొనక యిట్లుసేయుట యెల్లన్. 18



తే. ఏను దీవించి చేయెత్తి యిచ్చినట్టి, పుష్పమాలికనౌదలఁ బూనవైతి

హస్తిచేతికి నిచ్చితి వంతఁబోక , దండనార్హంబె యిప్పువ్వుదండ నీకు. 19



క. క్రోధం బితరులకుఁ దపో, బాధక మగుఁ గాని నాతపంబున కది యు

		 ఈ పేజీలో చివరి మార్పు 4 జూన్ 2020న 22:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

